
KUALA LUMPUR (3 FEBRUARI 2021) - Suruhanjaya Hak Asasi Manusia Malaysia
(SUHAKAM) merujuk kepada keputusan Mahkamah Tinggi semalam di mana permohonan
YA Datuk Dr. Haji Hamid Sultan Abu Backer untuk menangguhkan prosiding di hadapan
Jawatankuasa Etika Hakim telah ditolak. Mahkamah Rayuan masih belum membuat keputusan
mengenai rayuan YA Datuk Dr. Haji Hamid Sultan Abu Backer terhadap keputusan
Mahkamah Tinggi pada 21 Januari 2021 yang telah menolak semakan kehakiman berhubung
dengan pendengaran dakwaan YA Datuk Dr. Haji Hamid Sultan Abu Backer di hadapan
Jawatankuasa Etika Hakim secara tertutup. SUHAKAM ingin mengulangi seruannya agar
sebuah Suruhanjaya Siasatan Diraja (RCI) ditubuhkan dengan segera bagi menyiasat dakwaan
mengenai salah laku kehakiman yang terkandung dalam afidavit berkenaan.

Pada Februari 2019, Kerajaan telah mengumumkan bahawa RCI akan ditubuhkan bagi
menyiasat dakwaan yang terkandung dalam afidavit berkenaan. Sehingga Kini, tiada sebarang
perkembangan mengenai penubuhan RCI tersebut.

SUHAKAM menegaskan bahawa Badan Kehakiman merupakan badan bebas Kerajaan yang
dijamin di bawah Perlembagaan Persekutuan. Penubuhan RCI tersebut akan membolehkan
proses inkuiri dijalankan secara terbuka dan menunjukkan komitmen Badan Kehakiman untuk
menjalankan siasatan yang telus dan saksama, dan mengukuhkan kepercayaan dan keyakinan
rakyat terhadap sistem keadilan Malaysia.

